
Ka ktien ‘Kolshor’ ha ka pyrthei Khasi

Ym pat klet ki paidbah ïa ka
jingïap kiba trei par

dewïong naduh u snem 2018
ha Rang Ksan ha ka por ba

synshar ka NPP

N gi im ha ka jylla, ha kaba ka synshar ka khadar,

ka la ïap duh bad ïa kata ngi lah ban pynsakhi, ba

haba saphriang ka video, ïa kiba tuh mobile na dukan,

hana ki pulit ki leit beh sak sak bad leit kem bad wut

bad wut, katba ïa ki jingjia kiba eh bad kiba ktah ïa u

duk u rangli, lane ba la pynïaid da ki khraw bor khraw sor

lane kita ki high level, ki pulit nongthwet mobile, ki shoh

samthiah ngai ngai bad katei ka dei ka jinglong jingman

ha kine ki sngi, ha kane ka jylla ba ieid jong ngi.

Haba jah u dewïong da ki 4 hajar metric ton sha

East Jaiñtia Hills, u Myntri jong ka sorkar jylla, ha

katei ka por, u aidaw ïa u slap bad katei ka dei ka

jingkitkhlieh, kaba don ha ki nongïalam paidbah ha

kine ki sngi.

Mynta ka la mih sa ka jingjia kaba la pynkyndit

ïa ka India hi baroh kawei bad kaba ki bor jong ka East

Jaiñtia hills District, kim lah shuh ban buhrieh (kumba

ka la jia ha ki khyndiat taïew ba ladep, ha kaba la don

kiba ïap ha katei hi kajuh ka thaiñ, na ka daw jong ka

jingthang bom), lyngba ka jingïap jong ki palat

phewngut ki nongbylla ha ka par dewïong ha Mynsngat

jong ka thaiñ Thangskoo bad katei ka jingjia, ka la thad

burom ïa ka synshar khadar jong ka jylla, ha kaba ka

pyni shai, ba ka jingkhang dewïong naduh u snem 2014,

ka dei pleng tang ka ktien tap eit miaw suda.

Ka jingkylli, kaba mih hangne, ka long ba ka bor

jong ka aiñ, ka la ïap duh bad ym don shuh mano mano

ba peit bad ba synshar, hynrei ka la dei noh ka

jingsynshar riewkhlaw ha kaba uba donbor u leh katba

u sngewbit bad sngewmon.

Kiba bun kim pat ïa klet, ïa ka jingïap ha ka par

dewïong ha Rang Ksan, ha u snem 2018 bad ha ka por

jong kane hi ka sorkar NPP, ha kaba la antad, ba kin poi

sha ka 15 ngut eiei bad katei kam dei tang kawei ka

jingjia, hynrei ki don shibun bah kiwei de ki jingjia, ki

bym lah ñiew shuh, ha kaba wat ka tnat jong ka sorkar

India, ka ED ka la thad madan ïa kine ki kam tuh ba

triem bad ba shyrkhei haduh katta katta.

Kiba bun bah ki mynsiem briew, ki la shu duh ei

khamakha, ha ka jingsynjor ka synshar khadar ha ka

jylla bad ka jingkheiñ kam dei shuh kaba rit, na ka

jingduh ki mynsiem briew; hynrei u don tang uwei u

dak jingkylli bad uta u long, mano sha ban kitkhlieh

halor ka jingïap jong ki mynsiem ba lui lui ha kitei ki

par dewiong?.

Kaba pynlyngngoh shuh shuh ka long ba u Myntri

Rangbah ka jylla u Conrad Sangma u la da kloi sohsat

ban kren sha ki lad pathai khubor ban pynrem ïa kane

ka jingjia bad ha kajuh ka por ban pynpaw ïa ka

jingsngewlem ïa kito ki longïing longsem kiba la duh

noh ïa kiba ieid ba thoiñ kiba la khlad noh na ka jingjia

shah tyllep hapoh ka krem dewïong na ka daw jong ka

jingpynbthei bom dynamite ha katei ka par dewïong

beaiñ ha katei ka district.

Kaba sngew thamula shuh shuh ka long ba ka

sorkar jylla ruh lyngba u Myntri Rangbah ka la da kloi

mar mar ban tap eit miaw ïa katei ka jingjia da kaba

pynbna ban ai bai lutksan ïa ki bahaïing hasem kumba

mar T. Lai lak khlem pat da wad bniah bha la kitei kiba

la khlad kidei shisha ne em ki nongshong shnong ka ri

India ne ki nongshong shnong bapura jong ka jylla

Meghalaya.

Ngi la ïohi ruh ba na ka por sha ka por ka

Ïingkashari Meghalaya High court ka la pynmih lah

bunsien ki hukum ban kem bad ban khangdam bad

ban pynduh jait ïa kane ka kam tih dewïong beaiñ ha

ka thaiñ East Jaiñtia Hills District, hynrei na ka liang

jong ki pulit pat namarba imat ba ki khlem ïoh bor ne

ïoh ba ka don kaei kaei kaba sha lyndet, kumta kim

kohnguh shuh wat ïa ka hukum ka Ïingkashari

Meghalaya High court.

Kumta ha kane ka kynti ngin hap ban ïa peit

kumno ka Sorkar kan leh, la kan nud ne em ban thad

madan ïa kiba donkti ban tih dewïong beaiñ ha katei ka

thaiñ, kumba la pynpaw da u Myntri Rangbah ba kiba

leh beaiñ kin ym lah ban lait na ki kti jong ka aiñ.

Shuh shuh halor kane, na ka liang kiba bun ruh

na ki sengbhalang ki la dawa ba dei ban aiti noh sha ka

CBI ba kan tohkit halor kane ka jingjia bad kumjuh ruh

ki la ai jingmut ïa ka sorkar ba dei ban pynthikna shwa

ïa ki nongbylla kiba mad ïa kane ka jingjia, la ki dei

shisha ne em ki nongshong shnong ka ri India ne jong

ka jylla Meghalaya ha shwa ba kan aiti ïa ka pisa bai

lutksan sha ki longïing kiba la mad ïa kane ka jingjia

kaba sngewsih.

Ka ktien ‘Kolshor’ kam dei ka ktien Khasi hynrei kaba la
shim kylliang bad pyndonkam khah-khah ha kine ki por
mynta. La shu spel khasi na ka ktien phareng “Culture” sha
ka Khasi. “Kolshor”. Lada ngi peit ha ki pla ktien ban lap ïa
ka jingmut jong ka, ngin lap kum kine ki jingmut ha ka Khasi
“Culture” ka mut ka jingpynshai, ka jinghikai, k a jingshai.
Kane kam ïa biang satia bad ka pyrkhat Khasi ha kane ka
liang. Na kiwei pat ki pla ktien ba ai ïa ka jingmut , kaba kham
ïadei bad ïajan bad ka pyrkhat Khasi ki long kum kane ka
jingpynwan Khasi. Ka jinglong kaba la jiar pynkhuid ba la
hikai pynmlien kum ki jinglong kiba paw ha ka jinglong jingim,
jingleh jingkam,ka niam ka rukom, ki akor briew, ka bam ka
dih, ka riam ka beit, ka rwai ka siaw , ka put ka tem, ka rong ka
Biria, ka shad ka kmen, kiba don la ka sngap ka skor ba tynrai
jong kano kano ka jaidbynriew kaba U Nongthaw Nongbuh u la
pynkup pynphong ha kata ka Jaidbynriew. Ka pynpaw ruh ïa
ka jingnep jingmut  bad jingproh jabieng na la ka sap ka jingtip
tynrai kaba U Blei U la buh la bsuh.

Ki kynhun jong ki riew wad jingtip kiba ïadei bad ki
kam wad bniah bad bishar sani ïa ka jaidbynriew bapher
bapher, ha sla pyrthei ki ai la ki jong ki jong ki jingbatai halor
kane ka ktien “Kolshor” bad ïa ka jingmut jong ka. Don
napdeng jong ki kiba thew pynshong jingmut kum ka jinglong
kaba la sei la san, kaba la ïar la kiew ha la ka longbriew
manbriew, kaba ïapher na kiwei pat ki para bynriew. Don
kiba pynshong ïa ka, kum ka jinglong kab ïai sah ai neh bad
ka jinglong kata ka jaidbynriew, na kaba ka bishar peit- thuh
na ka lah ban pynwan  pat sha ka thong ban tih pat ïa ki
tyllong ba la syngkhong ha kata ka jaidbynriew.

Ka long kaba eh kaba jwat, ban pynïadei, pynïahap ïa
kane ka ktien “Kolshor” lait sa tang ban pynïahap pynïadei
bad ka pyrkhat Khasi ba tynrai jong ki longshuwa manshuwa
jong ka hyndai-hynthai. Kumta ban sngewthuh ïa ka jingmut
jong ka dei ban pynksoh bad ka jingkiew jong ka bor pyakhat,
jingproh jabieng bad jingnep jingmut ha ka jinglongbriew
jong kata ka jaidbynriew kaba la long ka trai ha ka hok jingwan
longbriew jong ka ha sla jong ka pyrthei, kaba ym don
jingpynïakhleh neh kylleh rongphong da kumwei-kum ar,
hynrei ba dei hi ka nylla rong la jong.

Kum ka jingpynïahap ne jingpynïasyriem  ïa kane ka
ktien, ha ka pyrkhat Khasi ba tynrai lah ban batai kum kata
ka jingsiang shong ba la thaiñ pynitynnad  ban buhrieh ïa ka
sap ka jingtip kaba la shai, ba don la tynrai jinglong ha kaba
ka jingsan jingkiew jong ka jingshem sngewthuh jong ki ha
ki  liang jong ka tynrai jingngeit, ki khuiñ ne tyllong jingstad
naduh kaba mynbarim -bajah; ka buit tip briew tip Blei, ki
Riti ki Dustur bad kiwei kiwei ki jinghikai pynmlien kiba la
kylla kum k dak shynna, ba la lam la kynshew, la jiar la
pynkhuid ki ban ïa shat ïa mir ne pashat jingïasngewthuh
jingmut lang, jong kata ka jingsiang bad jingpynshong ïa ka
jinglong hara kum ka rong ka rup kaba kyrpang bad ba dei hi

la ka jong. Kumta, ka ktien “Kolshor” ha ka pyrkhat Khasi ka
don hi la ki jong ki jingpynshong nia ban pynïahap
pynïabiang. Kumta, na ka pyrkhat Khasi ba tynrai lah ban
pynkit bad pynwan jingmut ha kane ka ktien kum ka snap
kaba sah pynkynmaw kyndit ïa ka jinglong khara jong ka
jaidbynriew.

Lada ngin shim na ka liang ka pyrkhat  niam bad ka
jingpynleit rukom, ka saiñ dustur jinglong briew man briew
ka seng riti ha ka synshar khadar bad ha kiwei kiwei pat ki
liang , ngi don hi la ka jong ka nylla. Lada ngin shim ba ka
bor jong ka ktien kaba la pynsoh da kiba kum kine ki
symboh kyntien. “Ka hok ka shikyntien” bad “ka
jubanlak,”  kum ka kolshor ha ka ktien , ki khring sha ka
jingpynngam jingmut jong ka pyrkhat briew kiba mih ba
kyrsoi naduh ki khyrdong dohnud briew ban da pynshong
ïa ka Hok, ka sot bad jingshisha bym lah ban kylla da
kumwei pat, kiba dap shlei, kum ki kliar wait na ka bynta
ka hok jingwan long briew sha ka pyrkhat poi dwar U Blei
bad la ka ïaw -ka Mei, kum u Khasi.

Ka ktien “Kolshor” ha ka pyrkhat Khasi, ka batai ruh ïa
ka jingsaiñ dur jong ka longbriew -manbriew kum u Khasi,
kiba kiwei pat kiba shabar na la ka jaidbynriew Khasi kim
donhok ban ai jingmut ne jingbatai ka ban pyntam ne pynduna,
na kaba ki trai ba dang ksoh ha kata ki ïoh ïa la ka hok
longtrai. Ka jingïadei ka ktien “Kolshor” ha ka pyrkhat tynrai
Khasi ka long ban pynkyrpang ïalade na kiwei kum ka
jingpynsah khuid bad synlar ïa la ka thymmei longbriew
man briew kum u Khasi.

Lada ngin ïa ngam sngewthuh  ha kane ka liang ka
jaidbynriew Khasi ka pynkyrpang ïalade, da kaba pynshong
nongrim ha ka jingpynskhem ïa la ka Kolshor jong ka jingwan
mih briew longbriew, ha la i kur i jait dakiba kum kine ki ktien
pynkyntei jingmut bad pynngam jingpyrkhat. Dei ka thymmei-
ka tyllong jong ka ïaw-bei , ym dei ka bor jong ka Thawlang
kaba pynkyrsan-kyrsei ïa ka Dustur kheiñ kur kheiñ-jait na
ka liang ka kmie. Hynrei ka pyrkhat Khasi kam pynkut ba ka
lah shiliang noh shiliang. Ka pynpur ksai ïa ka jingïadei ïasoh
da kaba ka pyntawah tabah pat da ka jingong, “Dei u Kpa uba
ai ïa ki longrynïeng shynrang kynthei bad ba pynwoh pynsnoh
ïa ka dustur Kheiñ-kha Kheiñ man na u sohpet-kha jong ka
Mei-kha, ka Kmie jong u kpa uba bteng ha ki khun ki kti., na
ka jingwan poi kha jong u. Kane ka pynmih ïa ka jingïadei
khun kha khunlong. Kaba paw ha ki rong ki taw  bad ki leh
rongpynsah nam jong ka nguh ka ïam Meikha- Pakha ha ryngkat
ka sieh ban pynïeng maw kait mawbynna, ki dak ki shin ban
sakhi ïa ka ktien “kolshor” jong ka pyrkhat Khasi ha ka buh
niam ‘kheiñ kur- kheiñ kha.”

Ka kolshor ha ka liang pynshong jingngeit Blei u Khasi ka
long shuh shuh kaba kham ñiar bad kyrpang ha kaba la
pynshong da kiba kum kine ki symboh kyntien. “U Blei
Nongbuh Nongthaw uba lah uba ïai” uba lah ei, uba i synei,
uba map ei; U Blei shi hajar. Hangne bad nangne ngi sngewthuh
ba ka jingpynshong jingngeit hapdeng u Khasi bad  U Blei ki
long kiba ksan bad shongnia ban pynpaw ïa ka jingshaniah
jong u, ha kata ka jingmaïa maïan jong ka Bor U Blei ki kyntien.
‘U Blei shi hajar nguh’ ki long da shisha ki kyntien pynkut
pynwai ïa ki  jingdwai Khasi baroh, kum kata ka dak ka shin
kaba ka jingsngewthuh briew jong u kam long kaba khim ha
ka jingïadei bad kiwei kiwei pat ki para briew ha sla pyrthei,
kiba dem ba nguh da kumwei pat, katkum ka jingshem
sngewthuh jong ki ha  ‘uTa uwei shi tyllup ka pyrthei.

Ka Kolshor ha ka pyrkhat Khasi ka paw ruh ha kata ka
snap tynrai jong ka rwai ka siaw, ka put ka tem ha kaba ka
jingïadei ïa soh bad ka Mei Mariang bad ki saw kuiñ shatari.
Kine ki sur ba mih na ki, ki ngam sha ki thwei ka
jingsngewbriew kum ban sngewkmen ne kyndeh, ban sngew
tymang sngewieit ne sngewsih ban lung mynsiem. Kumjuh
ruh ki sur bsiat ha ka duitara  bad marynthing bad ki sur ot ka
Moryngod ki thum ki kynoi ïa ki Khasi ïa ki jingmut ba la
ring la khring  kum ki jinghikai jingsneng, kiba khon- shap
ha ka  mut ka sngew ban da im jingmut bad kynmaw  ïa la ki
akor jingleh jingkam ha la ka longbriew manbriew, ka rap ka
wer, ka ïarap ïa tur.

Ki khana-thuh, ki parom, ki puriskam  bad ki purinam ba
la  bsiat ha ki tiar tem Ksai Khasi, ki long da shisha ka jinghikai
pynmlien kiba pynbang, pynsngewtynnad ban pynbyrngia
haba lait por ban tei jinglong bad kyrsiew jingsngew bad ban
pynneh pynsah ha ki longdien manbriew ïa ka snap ka tynrai
kaba ka pyrkhat khasi ka buh ka tyngkai, ban lait na ka tyllep
ka tyrbun , ka khylleh -ka ïakhleh, ban ïoh phai pat sha la dien
-trai, kumba ka skei ka phai khatduh ïawei ‘kumba rwai u
Myllung Soso Tham (Ki Sngi Barim U Hynñiewtrep) .

Ka riam ka beit, ka shad ka kmen, ka rong ba biria, kaba
ka pyrkhat Khasi ka buh ka pynshong ka long da shisha kata
ka Kolshor kaba phuh ba phieng bad kaba sah tyrsem kum
ka jingpynithuh bad jingkyrpang, watla ka don ka
jingpyrthuh pynbud bad ïa bit ïa biang ha ka jingïadei
longbriew jong uba bun balang, na ka liang bapher bapher
jong ka jingdonkam jong ka pyrthei longbriew bad jingdawa,
kam shym ktah ne tyllep ban ym ieit ïa la ki muka, dhara, ki
ryndia stem kiba paw ha ka riam ka beit kaba la buh tyngkai
bad kheiñ sbai katkum ka jingdawa ha ki ka sngewbha
sngewmiat kiba ka riam ka beit ka nangpynshongkun
pynshongkhia shuh shuh ïa ka jinglong Khasi kaba tynrai
kumjuh ka ïa burom briew da ka ïasong ka dong kwai, ka biah
pathei ai jathang; kiba baroh ngi ïa tip lang kum ka burom
briew, kaba kyrpang bad ïa kot bor lang da baroh.
                                          (Phaidien)

Ki Khynnah skul ki long ka jingkyrmen bad ka lawei
ba phyrnai jong ka Ri bad ka jaitbynriew. Ki Skul,
   ki College, ki University bad kiwei kiwei ki shlem

ai jinghikai ban pynnang pynstad ïa ki khynnah ki long
kum ki karkhana ba pynmih ïa ki Riewproh jabieng, ki riewshemphang bad ki banang
bastad ki ban synshar bad shakri ia ka Ri bad ka jaitbynriew pateng la pateng. Ka lawei ba
phyrnai jong ka Ri bad ka jaitbynriew ka shong ha ka jait jinghikai pynnang pynstad
(education) ba ai ïa ki khynnah ha ka por ba ki dang shongskul. Haba ka jinghikai kaba
bha bad ba paka, ki nonghikai ki ai ha ki khynnah skul ha ka rukom kaba dei, ngi khmih
lynti ban ïohi ïa ka lawei baphyrnai ha ka pateng ban wan. Ka don ka jingong: “Kumba phi
bet kumta phin ot”. U Ratan Tata u ong: “Wat pynnang pynstad ïa ki khun jongphi ban long
kiba riewspah. Pynnang pynstad (educate) ïa ki ban long kiba suk bad ba kmen. Kumta
haba ki la heh la san, kin tip ïa ka jingkordor jong kiei kiei ym ia ka dor jong ki”. Kane ka
mut ban hikai pynsngewthuh ia ki khynnah shaphang ka jingdonkam bad jingkordor ka
jingsuk bad ban sngewthuh ïa ka jingkordor jong kiei kiei ban ïa ka dor jong ki. Kata ka
mut ba ka spah bah bashisha ka wan na ka jinghun bad ka jingsuk hapoh lade, ym na kaba
ïoh ïa ka spah ka hajar.

Ka jingduk jingkyrduh ka dei ka bynta jong ka jingim jongngi ki briew. Ia ka jingduk
lah ban batai kum kawei ka bynta ha ka jingim briew ha kaba ki briew ki shah tehmraw ha
kata ka jinglong bathylli bym don eiei. Kiba duk ki shem shitom ban ïoh ïa ki jingdonkam
jong ki,  kum: ka bam ka dih, ka kup ka sem, ka jaka shong jaka sah, ka riam ka beit, ka bai
kali bad kiwei kiwei ki jingdonkam ba man ka sngi. Na ka bynta ki ba duk ngi lah ban ong
ba: Ia u briew la kha laitluid, hynrei kat shaba phai u shah teh kynjri. Ka jingim jong u
baduk ka long kaba tyrkhong.

Ka jingktah jong ka jingduk ïa ki khynnah kiba duk bakyrduh ka long kaba khraw
haduh katta katta. Ki baduk ki trei shitom miet la bad sngi. Ki trei mynsngi bad ki bam
mynmiet. Ki baduk ki im ka jingim kaba jynjar. Teng teng kim ïoh wat ïa ka jingtrei bylla
ruh. Ki shem shitom ban pyndap pynbiang ïa ki jingdonkam ha ïing ha sem. Ki shem
shitom ban ïoh pisa ban thied ïakano kano ka tiar ba ki donkam. Ki shem jingeh ban ïoh
siew baiskul khun, ban siew bai dawai, bad kumta ter ter. Kiba duk kim ju phohsniew ban
ïoh shong ha ki ïing ki babha lane kim ju phohsniew ban ïoh ki ïing kiba bha. Kiba duk kim
ju phohsniew ban ïoh thied jaka lane khyndew ban shna ïing, lane ban ïoh thied kali bad
kiwei kiwei.

Ha ka imlang sahlang ki don ki ba riewspah bad ki baduk. Baroh ki ïohpdiang ki
jingkyrkhu na u Blei. U Blei u ieid katta katta ia ngi, namar kata u la ïai leh sbun ïa ngi. Ngi
ïoh ei ïa ka jingshai sngi, ngi ïoh u slap, ka lyer, ka um bad ka juh ka por 24 (arphew saw
kynta) ha ka shisngi. Na ka bynta ki ba riewspah ki ïoh lut baroh ki jingdonkam. Katba ki
baduk pat ki shu ïoh tang kat ban im. Ka jingduk ka ktah khamtam eh ïa ki khynnah kiba
duk ba kyrduh. Haba ki khynnah kiba duk ki ïoh ka lad ban leitskul, bun napdeng jong ki,
ki pyndonkam ïa ka kabu ksiar bad ki trei shitom ban lait na ki tyrsim jong ka jingshahteh
mraw ha ka jingduk.

Don shibun ki nuksa jong ki Riewkhraw kynthei bad shynrang, kiba wan na ki long
ïing kiba duk. Hynrei, da ka jingtrei shitom, trei minot thop bad ka jingïaishah ïa ki jingeh
ba har rukom ba ki ïakynduh ha ka jingleit pule jongki ban ïoh ïa ka jingnang jingstad, ki
ïoh ban kheit ïa u soh jong ka jingjop. U myllung Soso Tham u thoh: “Baroh u briew bastad
mano ba lah ban len, la khlem da plie ka lad, kumno u lait ban kren”.  Ki don bun jait ki
kam ba ki khynnah baduk ki trei khnang ban ïoh leit skul. Don kiba leit shong shakri ha
ïing jong ki briew, leit ap masi, leit puh lyngkha, leit puh kper, leit bylla said jain, leit trei
bylla mesteri, leit trei mechanic, leit trei ha ki dukan welding, leit ap dukan. Don ruh kiba
buh dukan type kot (cyber), don ruh kiba leit ap  ïa ki ïing jong kiba heh bahaiñ ne ophis
sorkar, bad kiwei kiwei.

Ka jingpynnang pynstad (Education) ka long u shabi
ban plie ïa ka tala jong ka patok jingduk jingkyrduh. Ka
jingnang jingstad ka pyllait jamin ïa ki khynnah baduk
ban mih shabar na ka patok jong ka jingduk bad im laitluid.

Dei tang lyngba ka jingnang jingstad, ba ki briew ki lah ban pynurlong ïa ka jingphohsniew
bad ki jingthmu jong ki. Ki briew ki ba la ïoh ïa ka jingnang jingstad ba paka, ki lah ban leh
bha bad kyrshan ïa ka ïing ka sem, kumjuh ruh ki imsuk imsaiñ.

Ka jingnang jingstad ka long kum ka jingkhang kaba plie lad plie lynti ïa ki khynnah
kiba don ka jingthrang shisha ban long ki khlur jong ka ri bad ka jaitbynriew. Ka jingleit
skul ka ïarap ïa ki khynnah ban kynjoh sha ka kyrdan jong ka nam bad ka burom. Ka
jingnang jingstad ka long kum ka lieng. Buh ïa u khynnah halor ka lieng jong ka
jingpynnang pynstad (education) bad ai lad ïa u ban jngi halor ka duriaw jong ka nang
jingtip, un shem ïa ka jingkmen jong ka jingim. U khynnah uba pyndonkam hok ïa ka
jinghikai ba paka ba ula oh, un jngi halor ka duriaw jong ka jingjop. Katba u khynnah uba
pynsepei ïa ka kabu ksiar jong ka por shongskul, u ngam jyllop ha ka duriaw jong ka
jingduk.

Ka jingleit skul pynnang pynstad, ka pynkylla ïa ka jingim jong ki briew kynthei
bad shynrang. Ha kane ka juk ba mynta, ka sorkar pdeng, lyngba ka National Testing
agency (NTA) Ka pynlong ia ki Exam (entrance test) ban ïohrung klass ha ki laiñ pule
bapher bapher hapoh ka jylla bad ka Ri baroh kawei. Lyngba kine ki entrance test, ka la
ïarap shibun eh ïa ki khynnah baduk ban ïoh kiba wan shakhmat ban ïoh leit pule ha ki
kyrdan bapher bapher kum ki doktor, engineer, bad kiwei kiwei ha ka jingsiew kaba rit.

Ngi sngewnguh ia ki riew shimet lane ki kynhun jong ki briew kiba ïohi jngai, kiba
seng ïa ki skul, ki college bad ki jaka pule bapher bapher ban ai jinghikai pynnang
pynstad ïa ki khynnah. Ngi ïohi ïa ki sign board bathoh: Ngi hikai pynnang pynstad ïa u
briew baroh shirynieng, Ha ka jingmut jingpyrkhat (Mentally), ha ka met ka phad
(Physically) bad ha ka jingimlang sah lang (Socially). Ka Sorkar pdeng bad ka Sorkar jylla
ki seng ïa ki skul, ki college, ki Engeneering college, ki medical college, bad kiwei kiwei
ban ïarap ïakito ki khynnah ki batrei shitom, khlem da peit lane ñiew shiliang ïano ïano
kat kiba ïoh mark kham bun lane wan ha ki kyrdan bakham ha khmat ban ïoh leit pule ha
ka jingsiew (admission fee) kaba rit.

Namarkata, ngi lah ban ong ba ka jingleit skul bad pyndep ïa ki jingpule ha ki
kyrdan bapher bapher ka long kaba donkam eh haduh katta katta ha ka jingim briew.
Khlem ka jingleit skul pynnang pynstad, bun ki baduk ki nangduk nangduk. Ka jingnang
jingstad ka pynkylla ïa ka jingim jong ki briew baduk. U Anthony J. D Angelo u ong:  Kat
shaba phi leit, wat lada ka jinglong ka suiñbneng ka long kumno kumno ruh, rah barabor
ïa la ka jingshai sngi jong phi. Ai ba ka jingshai jong phi kan tyngshaiñ ha ki shnong ki
thaw jong phi wat lada ka suiñbneng ka kah lyoh. Namarkata ka jingleit skul pynnang
pynstad (education) ka long ka atiar kaba khlaiñ bor tam ban ïaleh pyrshah lane ban
pynduh jait ia ka jingduk.

Kum u briew uba la ioh jinghikai pynnang pynstad, lyngba kane ka Article, nga
kwah ban pynshlur ia baroh ki khynnah kiba wan na ki long iing ki baduk ban treishitom,
pule kot minot bad tur ia ki dieng pyngkiang ki ba khang lad ïa ka jingpule jong phi. Da ka
jingtrei shitom, trei minot bad da ka jingïaishah haduh ban da ïoh ïa u soh jong ka jingjop.
Baroh ki jingphohsniew bad ki jingthmu kinwan urlong tang lyngba ka jingtrei shitom. U
Pandit Jawaharlal Nehru u ong: Lada phi pynnang pynstad ïa u briew, phi pynnang pynstad
ïa u briew shimet. Hynrei lada phi pynnang pynstad ïa ka briew, phi pynnang pynstad ia
ka iing ka sem baroh kawei. Kane ka mut, haduh katno ka long kaba donkam ban pynnang
pynstad ia ka khun kynthei khnang ban pynduh jait ia ka jingduk ha ka imlang ka
sahlang. Lada ngi kwah ban ïohi ka lawei ba phyrnai ha ki khun ki kti lane jong ki khun ki
kti, dei ban phah skul ïa ki khynnah kynthei bad shynrang.

Ka Jingpynnang pynstad (EDUCATION) ka long ka atiar ba khlaiñ bor
tam ban ïaleh pyrshah lane pynduh jait ïa ka jingduk jingkyrduh

Da u Bah Hubert Thyrniang


